
INTRODUCCION
Mundo a cambia hopi durante 
e ultimo decenianan. Hopi pais 
ta ocupa/ brainstorm tocante e 
pregunta: "Con nos mester cambia 
nos Enseñansa di tal forma cu e 
meta pa e alumno ta ekipa pa siglo 
21"?

E sociedad mundial a transforma 
enormemente. Profeshonnan di 
awendia lo no existi mas aki cinco 
aña, parcialmente pa motibo 
di tecnologia. Enseñansa tin cu 
desaroya hunto cu e cambionan. 
Enseñansa mester ser reforma di 
tal manera cu e studiante tin e 
competencianan adecua pa por 
logra sirbi e sociedad y economia di 
nan pais.

UNESCO ta indica den su rapport 
"Rethinking Education" (2015) 
cu Enseñansa ta e yabi pa e 
desaroyonan integral global (global 
integrated and sustainable goals). 
Un calidad minimo di Enseñansa 
ta rekeri pa e paisnan tin un bon 
base pa Learning throughout life 
in a complex and rapidly changing 
world.

Den corto bisa tur pais mester 
tin como meta SDG 41  pa asina e 
calidad di Enseñansa mehora. Asina 
cada persona por haya y tuma e 
oportunidad pa un Enseñansa pa 
bida largo (Long life learning).

1	 Transforming our world; The 2030 Agenda for Sustainable development - "Ensure inclusive and equitable 
quality education and promote lifelong learning opportunities for all" (UNESCO, 2030) - Education 2030.

Accion21 ta comparti e vision 
aki relaciona cu Enseñansa. 
Nos di Accion21 ta desea di crea 
ciudadanonan global balioso y 
digno pa medio di Enseñansa. 
Ciudadanonan cu por desaroya 
hunto cu un mundo cambiando 
rapidamente. Ciudadanonan cu ta 
tuma nan oportunidad y ta desea 
lo miho pa nan mes y nan pais. 
Ciudadanonan critico y asertivo. Pa 
logra esaki bo mester sa kende bo 
ta, conoce bo cualidad- y retonan. 
Pa esaki mester di un ambiente 
di seguridad den scol. Ta esensial 
pa agrega e materia DESAROYO 
PROPIO den e curiculo di tur scol.

E APRENDIS2

2	 The Learner

Ken ta e aprendis? Nan ta alumno y/
of studiante for di desde kleuterschool 
(Enseñansa preparatorio) te un Enseñansa 
profesional (intermedio of halto) y cienca 
avansa (wetenschappelijk).

Accion21 kier asegura cu e desaroyo 
educacional di e alumno- y studiantenan 
aki haci di nan un ciudadano global (di 
mundo). Ta necesario pa tin habilidad di 
siglo 21. E habilidadnan aki no ta nobo, 
pero si ta uzabel den siglo 21. Nan ta yuda 
nos alumno- y studiantenan pa haya nan 
caminda den un mundo compleho.

- Pensa critico

- Pensa creativo

- Resolve problema

- Pensamento computativo (un manera
practico y creativo pa resolve problema 
usando instrumentonan digital)  

- Habilidadnan basico di ICT

- Sabiduria di medianan di comunicacion

- Colabora, traha den equipo

- Habilidadnan cultural y social
(ciudadania)

- Auto-regulacion 

Cu e metodo didactico corecto por 
logra siña e habilidadnan menshona. 
Pa desaroya e habilidadnan di siglo 21 
sera e aprendis, e docente mester añadi 
esakinan na e curiculo.  Y mester percura 
pa conscientemente ser traha riba 
habilidadnan di siglo 21.

Siña e habilidad- y actitudnan ta exihi 
primordialmente conocemento y 
experticio di e disciplina (materia). Ta 
importante pa conscientisa e aprendis di 

e forma con nan ta studia y con nan ta 
procesa e informacion pa conocemento. 
E ta yuda pa stimula un actitud curioso 
y conecta cu ta influensia e motivacion 
intrinsico pa siñamento.

E desaroyo di e habilidadnan di siglo 21 
por ser mehora mediante Enseñansa 
"significativo di bida real". Por ehempel 
door di integra materianan den 
disciplinanan amplio.

Accion21 ta desea pa duna e poder nan 
nos alumnonan pa ta exitoso den siglo 21 
mediante:

- Ehecuta un nulmeting pa determina
cuanto actualmente nos ta ofrece 
e habilidadnan di siglo 21 na tur nos 
scolnan 

- Adapta e normbedrag na locual
realmente ta e necesidad di e 
alumnonan. E normbedrag mester ser 
adapta pa tur nivel di Enseñansa

- Actualisa y desaroya (unda ta necesario)
nos curiculo riba tur nivel di Enseñansa 
pa asina nos alumnonan por crece y 
sobresali

- Añadi conscientisacion di animal den e
curiculo di scolnan basico

- Maneho di idioma (Taalbeleid)
enfocando riba Hulandes y Ingles

- Duna nos idioma Papiamento como
materia (mescos cu Fries na Friesland) 
desde scol basico te examen final di 
MAVO, HAVO y VWO 

- Introduci e materia Desaroyo Propio
riba tur nivel di scol den e curiculo. 
Desaroyo Propio ta ekipa e alumno 
cu habilidadnan riba nivel social 
emocional. E materia aki ta traha 

preventivo door cu e alumno ta siña 
instrumentonan pa por maneha 
retonan di bida.

- Provee material di scol di siglo 21 den e
sentido mas amplio dje palabra

- Haci posibel actividadnan extra
curicular na tur scol (primario y 
secundario). Alumnonan despues di 
orario di scol, por keda eynan pa siña 
habilidadnan (enfoca riba esnan di 
siglo 21, manera deporte, debati, baile, 
pinta, programanan di computer) 
te 6.00 pm. Docentenan lo no duna 
e actividadnan extra curicular, pero 
fundacion-, companian priva of un 
departamento di gobierno (IBISA). E 
fundacion- y companianan di sector 
priva ta huur e edificio. Edificionan 
escolar despues di 1.30 pm (primario) 
of 3.30 pm (secundario) ta bashi. 
Mediante actividadnan extra curicular 
e edificionan lo ser uza optimalmente

- Tur studiante ta haya informacion
general di nos constitucion y 
sistemanan politico. Tur miembro 
di nos sociedad mester por haya e 
informacion y instrumentonan pa tin 
un bon comprension di con nos pais 
ta funciona y ta ser maneha. Accion21 
ta kere sagradamente den sostene y 
aporta na e desaroyo di ciudadanonan 
bon informa

- Miho guia pa scoge profielen

- Miho guia pa studiante durante e
proceso di investiga y scoge e estudio y 
carera cu nan kier sigui den futuro

Un clima sigur di estudio ta hopi importante 
si bo kier studia (traha). Pa esaki algun 
condicion minimal ta necesario. Accion21 
kier percura pa esaki ta presenta mediante:

- Un structura di cuido (cu ta funciona
bon) pa tur scol. Por ehempel duna 
entrenamento na docente pa reconoce 
e pasonan cu mester ser tuma den 
señala problemanan / situacionnan 
social cerca alumno

- E trabou di consehero (counselor)
mester ta uno full-time na cada scol 

- Un protocol di intimidacion cu ta actual
y cu ta funciona optimal 

- Un conseho estudiantil y conseho
participativo (medezeggings-
schapsraad) pa tur scol. Esaki pa stimula 
participacion di alumno, personal dje 
scol y mayornan pa haci'e scol miho

- Mas trahado social y docente mediador 3
pa tur scol. Na e momento aki, p.e. pa 
tur scol di SKOA (46) tin solamente 3 
trahado social den servicio

- Disponibilidad di sosten psicologico pa
ambos docente y alumno. Actualmente 
pa 1500 docente na Aruba tin solamente 
un psicologo disponibel

3	 Asina yama remedial teachers

STRUCTURA DI CUIDO

Pa por desaroya e habilidadnan di siglo 
21 cerca e alumnonan, e docente tin 
cu añadi nan na e curiculo y percura 
cu conscientemente ta traha riba nan 
durante les. Siña habilidad y actitud ta 
rekeri primordialmente conocemento y 
experticio di un disciplina. Ta importante 
pa conscientisa e alumno di e forma 
con nan ta studia y con nan ta procesa 
informacion pa conocemento. Ta yuda pa 
stimula un actitud curioso y responde riba 
e motivacion intrinsico pa siña.
Nos docentenan mester ser sosteni y haya 
upgrading pa por haci esaki. SIMAR den 
consulta cu su miembronan a indica algun 
punto di atencion (speerpunten) pa por 
logra esaki.
Accion21 ta sostene e puntonan di atencion 
di SIMAR y ta expande nan:	

- Adapta maneho di tarea (taakbeleid)
cu ta resulta den mas espacio pa 
profesionalisacion

- Acredita tur estudio di IPA

- Introduci e posibilidad pa por studia
deeltijd na Aruba (MBO, HBO y WO). 
Esaki ta haci'e atractivo pa studia banda 
di bo trabou (salario ta necesario pa 
mantene bo familia y bo mes) y sigui 
desaroya bo mes

- Haci salario competitivo den region

- Docentenan ta haya anualmente un 
"promocion di experticio4" activo door 
di introduci un ciclo (di tres aña) di 
progreso, funcionamento y evaluacion. 
E promocion aki ta ser duna a base di 
e shete competencianan di e docente. 
Mediante e introduccion di promocion 
di experticio e sostenibilidad y calidad 
di e docente ta ser garantisa

4	 Deskundigheidsbevorderingen

- Cuido y sosten pa docente. Un ehempel
ta introduci un persona di confiansa pa 
docente

- Asistente di docente, banda di asistente
di docente tecnico, pa tur scol

- Un miho guia pa docente y refresca
su conocemento anualmente tocante 
estudionan nobo y/of opcion pa estudio 
adicional pa alumno. Esaki por apoya e 
decano pa guia y conseha alumno

E DOCENTE



9

Aruba ta conta cu mas o menos 22000 
mil aprendis cu ta studia na diferente 
scol y instituto. Ministerio di Enseñansa ta 
responsabel pa e calidad di Enseñansa na 
Aruba conhuntamente cu Departamento 
di Enseñansa, Dienst Inspeccion Aruba, 
Bureau di Enseñansa Obligatorio y 
derectivanan escolar. Ministerio di 
Enseñansa tambe ta responsabel pa e 
calidad di infrastructura, proceso y sistema 
di tur scol y instituto.

DEPARTAMENTO DI ENSEÑANSA (DEA)

- Adapta y/of cambia e leynan necesario
pa asina Enseñansa por desaroya

- Inventarisacion di e necesidadnan
financiero di tur nivel escolar pa tin un 
bista concreto di e situacion actual

- Introduci un mecanismo di
financiamento pa busca financiamento 
internacional y/of subsidio

- Percura pa profesionalisa docente riba
presupuesto5  

- Desaroya un curiculo cu ta garantisa
habilidadnan di siglo 21 pa tur nivel 
escolar. Modernisa y optimalisa e 
kerndoelen pa siglo 21

- Revisa, adapta y innova e metodonan
pa scol special (primario y secundario). 
Es decir actualisa y modernisa esaki. 
Asina e alumnonan por ta mihor 
prepara pa mercado laboral.

- Percura pa tin control (contenido) di
nivel pa examen escolar (SE) y 
examen central (CE) cu ta ser traha na 
Aruba. Esaki ta posibel via un laso di 
cooperacion cu CITO

- Traha un plan a largo plaso/multi-anual
pa innovacion di tur nivel di Enseñansa  

5	 Asina yama budget professionalisering

DIENST INSPECCION ARUBA

Por haya e tareanan central di Dienst 
Inspectie Aruba riba www.ea.aw

- Percura pa cumpli cu e prescripcionnan
legal relaciona cu Enseñansa

- Raporta y conseha e Minister di
Enseñansa y otro stakeholder tocante 
desaroyonan señala

- Evalua e calidad di Enseñansa

- Stimula e scolnan pa traha riba nan
propio calidad di cuido

Den transcuro di añanan e tareanan a 
keda basta neglisha. Un inspeccion cu ta 
funciona optimal lo contribuí pa e nivel di 
Enseñansa sobresali na Aruba. 
Accion21 kier facilita Dienst Inspeccion 
Aruba pa alcansa e tareanan aki dor di:

- haci un nulmeting pa constata tur e
retonan cu tin den Dienst Inspeccion 
Aruba

- optimalisa e Dienst Inspeccion Aruba
dor di traha hunto cu Inspeccion di 
Hulanda.

BUREAU DI ENSEÑANSA OBLIGATORIO

Na Aruba nos tin e ley di leerplicht. 
Accion21 kier modernisa e ley aki pa asina 
e alumno por saca lo maximo di su mes. 
Pa logra esaki ta necesario pa e leerplicht 
(cu ta cuminsa desde Enseñansa primario 
te ora un alumno tin 16 aña) ser modernisa 
y adapta pa un startkwalificatie. Un 
startkwalificatie ta un diploma di HAVO, 
VWO, MBO nivel 2 (basisberoepsopleiding 
di Hulanda) of mas halto.

MINISTERIO DI ENSEÑANSA

Cu un startkwalificatie bo tin mas 
oportunidad pa haya un trabou. Pa e 
motibo aki Accion21 ta boga pa adapta 
leerplicht pa un startkwalificatie. Asina 
mas alumno/studiante tin un miho 
oportunididad riba e mercado laboral y 
nan por crea un miho bida pa nan mes y 
pa nan famia.

Accion21 tin e siguiente puntonan di accion 
pa cu bureau di Enseñansa obligatorio:

- Adapta e ley di leerplicht pa
startkwalificatie

- Un control y mantencion funcional di e
startkwalificatie

- Un miho fluho y coneccion entre tur
nivel di educacion

DIRECTIVA ESCOLAR

- Establece lasonan formal di cooperacion
cu institucionnan educacional

- Haci posibel e participacion di sector
priva pa por inverti den educacion 
profesional (beroepsonderwijs)

- Educa lidernan institucional tocante
maneho di presupuesto

- Conecta necesidadnan presupuestario
na e Plan Educacion Nacional (PEN 
2030)

- Inventarisa continuamente riba tur
nivel kico e necesidadnan di e 
specialistanan ta. Por ehempel 
suficiente personal di ICT. 
Momentaneamente digitalisacion di 
Enseñansa ta ser spera, pero no tin 
suficiente personal pa por ehecuta 
esaki debidamente

- Haci uzo di institucion- y expertonan
local (e.o. IPA y UA)

- Informa docente kico e posibilidadnan
ta di trekkingsrecht y presupuesto di 

6	 eTwinning ta un iniciativa di e Comision Europeo cu tin como meta pa encurasha scolnan Europeo pa traha 
hunto mediante tecnologianan di informacion y comunicacion door di provee e infrastructura necesario.

formacion (transparencia)

- Anualmente liderazgo mester discuti
y stimula promocion di experiencia 
(deskundigheidsbevordering) cu 
docente 

- Inclui dia di estudio (studiedagen)
obligatorio den e programa anual. Na 
Hulanda, p.e. na MBO, gobierno ta duna 
59 ora anualmente na un docente pa e 
por uza pa promocion di experiencia. 
Docentenan mester sinti cu nan por y 
mag di profesionalisa legitimamente 
sin sinti nan mes obstaculisa

- Un cultura di cooperacion ta promove
y stimula intercambio di conocemento

- Facilita otro forma di "Enseñansa
tradicional".  Pensa riba Enseñansa 
basa riba proyecto, of estilo "dalton" y 
"montesorrie" etc. 

INFRASTRUCTURA, PROCESO Y 
SISTEMA

- Gasto pa mantencion di facilidad,
mueble, diseño y instalacionnan (digital) 
mester ser traslada pa e ministerio 
responsabel pa infrastructura

- Decentralisa scol di ministerio, pa asina
e directivanan escolar tin mas control 
riba kico ta pasa na scol

- Aboli nombracionnan politico

- Introduccion di e norma cu ora yena
tur vacatura, mester sigui un procedura 
di solicitud transaparente

- Crea un plataforma cu ta stimula
intercambio y comunicacion entre tur 
stakeholder di Enseñansa. Ehemplel 
di dos plataforma cu ta haci esaki ta 
Erasmus+  y eTwinning6. 

- Mehora e infrastructura pa digitalisacion
den Enseñansa 

PROYECTONAN DI INCLUSION

EPB Y EPI

Nos di Accion21 kier traha, den 
cooperacion entre EPI y EPB, riba 
mas inclusion di e calidadnan di nos 
alumnonan/studiantenan pa asina nan 
gana experiencia. Esaki nos kier logra e.o.  
desaroyando proyecto:

- Un kinderdagverblijf subsidia pa
fondonan y/of sector priva; pa asina 
mayornan hoben por sigui nan estudio 
na EPI sabiendo cu nan yiunan ta sigur. 
Un bentaha adicional di esaki ta cu 
studiantenan di EPI di e sector Cuido 
y Bienestar por sigui nan pasantia na e 
kinderdagverblijf aki

- Un oficina di administracion subsidia
pa fondonan y/of sector priva; akinan 
studiantenan di EPI/EPB di e sector 
Administracion por ofrece nan servicio 
na un prijs atractivo pa negoshi chikito 
y mediano. Mediante e proyecto 
aki lo crea luganan di pasantia pa 
studiantenan di EPI/EPB

- Un espacio di exhibicion subsidia
pa fondonan y/of sector priva; akinan 
studiantenan di EPI/EPB di sector 
Sciencia y Tecnologia ta haya e 
espacio pa exhibi nan proyectonan. 
Empresarionan por bishita e centro 
aki y hiba proyecto (contra pago) 
den nan propio desaroyo. Pensa riba 
meuble diseña, desaroyo tecnico etc. 
E studiantenan ta haya exposure cu 
tin como consecuencia cu un negoshi 
facilmente por ofrece nan un luga di 
pasentia

- Tayernan subsidia pa fondonan y/of
sector priva, manera p.e. "con bo ta 
come saludabel"; door di nan cushina 
extenso e sector HORECA ta ofrece e 
posibilidad pa duna tayer na e Arubiano 

cu mester ayudo pa cushina un plato 
saludabel pa su famia. Akinan tambe 
luganan di pasantia pa studiantenan 
di EPI/EPB ta ser crea

Accion21 ta convenci cu nos scol- y 
studiantenan tin hopi talento. Facilitando e 
tipo di proyectonan aki pa medio di adapta 
ley y crea fondonan, nos studiantenan ya 
durante nan estudio por duna un aporte 
valioso na nos sociedad. Ademas nan ta 
traha riba nan habilidadnan di siglo 21. 
Haciendo e proyectonan aki posibel, bo 
ta percura mas inclusion ambos di scol, 
studiante y negoshi di Aruba.

PA TUR SCOL

Enseñansa mester kier haci di su 
alumnonan/studiantenan ciudadanonan 
di mundo consciente. Un instrumento 
pa forma ciudadanonan di mundo ta pa 
tin conscientisacion como un punto di 
agenda. Conscientisacion por stimula 
bo. Pa e motibo ey nos kier pa scolnan 
duna mas atencion n'e contenido di 
conscientisacion:

- Dia Internacional di e Derecho di Mucha
(november)

- Diabierna Biña, LGBTQ awareness
(december)

- Dia Internacional di Salud Mental
(oktober)

E tipo di programanan aki no ta costa 
mucho placa. Ta un cuestion pa acerca 
instancianan y haya material (digital) pa 
ehecuta bo programa.

